
ლიტერატურული კონკურსი ფოლიო X 
სათაური - კაენის შვილები
ავტორი: ლევან გვარმიანი, ქალაქ რუსთავის, ინოვაციების სკოლის 11 ა კლასი 

ერთი წლით ნაკლები, მისტერ ფორესტ, კიდევ ერთი წლით ნაკლები! ნამდვილად მოსალოცია, ტყუილად ხომ არ ვზეიმობთ ამას მთელი ქალაქი. მისის სუან ფორესტ, ყოველდღე ლამაზდებით. ნუთუ ეს პატარა ვოლტერ ფორესტია? არა, არა, დაუჯერებელია, როგორ შეცვლილა – უკეთესობისკენ, რა თქმა უნდა. და... აი, ეს „იმედგაცრუებაა“, ხომ? გილოცავ, ბიჭო, შენი დღეა! ერთი წლით ნაკლები სიკვდილამდე, არ გიხარია?
ჰეროსმა თვალი გაუსწორა და მთელი ძალით ეცადა, ბედნიერი სახე მიეღო. ეს იმ ხშირი შემთხვევათაგან ერთ-ერთი იყო, როდესაც ნიღაბზე ოცნებობდა – ისეთზე, როგორიც მთელ ქალაქს ეკეთა. მაგრამ რამდენიც არ უნდა ეცადა, ვერაფრით ვერ ირგებდა მას.
— დიახ, მისტერ სმიტ, ნამდვილად მიხარია, — ნაძალადევად გაიღიმა ჰეროსმა.
— აი, ჩემი საჩუქარი, ბიჭო, დაბრუნება არ დაგავიწყდეს, სერიოზულად, — მისტერ სმიტმა ლამაზად მოჩუქურთმებული, მოვერცხლილი ნიღაბი შეუმჩნევლად გადაიცვა, რათა არა ჰეროსისთვის, არამედ მისი მშობლებისთვის საუბარი სასიამოვნო გაეხადა.
— კარგი, მთელი დილა არ გვაქვს! — დაიყვირა მისტერ ფორესტმა და ტორტი გამოატანინა ჰეროსს. მასში ასი სანთელი იყო ჩარჭობილი: 83 ანთებული და 17 ჩამქვრალი. ეს უჩვეულო ტრადიცია ფორესტებმა პირადად ჰეროსს მიუძღვნეს. ის გულისხმობდა სტუმრების მოსვლას რაც შეიძლება დილას ადრე, შემდგომ სანთლების ჩაქრობას (ჰეროსს ეკრძალებოდა 83 სიცოცხლის აღმნიშვნელი სანთლის ჩაქრობა, ეს სიამოვნება მხოლოდ სტუმრებისა და ფორესტებისთვის იყო) და ბოლოს – სტუმრებთან დამშვიდობებასა და საჩუქრების უკან გატანებას. მისტერ ფორესტი ორგანიზებული კაცი იყო და ეს ყოველივე ზედმიწევნით შეასრულა. ბოლო სტუმარმაც რომ აიღო თავისი საჩუქარი, მხოლოდ ამის შემდეგ მოიხსნეს ფორესტებმა ნიღაბი.
— „იმედგაცრუებავ“, ბიბლიოთეკაში გეჩქარება, ძვირფასო, — მიუგო მისის ფორესტმა შვილს.
გარეთ წვიმდა, მაგრამ ჰეროსმა არ დაიზარა ბიბლიოთეკაში წასვლა, რათა ემუშავა და წიგნები ერთი თაროდან მეორეზე გადაედო, ვიდრე არ დაღამდებოდა. სამუშაოს რამდენიმე მიზეზი ართულებდა: ხშირი წვიმა, შორი გზა, აკრძალვა, რომლის გამოც ჰეროსს წიგნის სათაურის წაკითხვაც კი არ შეეძლო დახარისხებისას, და ბოლოს – მისტერ მაკგილი.
ეს მაღაზია ოჯახისთვის იმ ნივთების თავშესაყარი იყო, რაც სძულდათ. იქ, მტვრიან სიბნელეში, ესვენა მისტერ მაკგილიც — მისტერ ფორესტის მამობილი, რომელმაც ის ოდესღაც ქუჩიდან აიყვანა და მთელი ქონება დაუტოვა. როდესაც მოხუცის სიცოცხლე დასრულდა, ვინაიდან მაკგილი მათი მამობილი იყო და არა ბიოლოგიური მამა, ხოლო სოციალური სტანდარტით პასუხისმგებლობა მხოლოდ ოჯახის ბიოლოგიურ წევრზე ჰქონდათ, ოჯახმა მისი სხეული პირდაპირ იმ ძველ მაღაზიაში გადაიტანა. აქ ყრიდნენ ყველაფერს, რაც ზედმეტი იყო, მათ შორის „იმედგაცრუებასაც“.
ბიჭს ევალებოდა, მთელი დღის მანძილზე, მტვრიანი წიგნები ერთი თაროდან მეორეზე გადაეტანა. ის მუდმივად დამჯერე, თბილი და გულუბრყვილო იყო; უყვარდა თავისი ოჯახი და ჩვიდმეტი წელიწადი მათთვის სიყვარულის მათხოვრობას შესწირა. სწორედ ამ დღეს, წიგნების უმიზნოდ გადალაგებისას, მან შემთხვევით თვალი მოჰკრა ძველ ყდაზე დაწერილ ოქროსფერ სათაურს. მიუხედავად იმისა, რომ კითხვა აკრძალული ჰქონდა, ფურცლები მაინც გადაშალა. ეს იყო წიგნი ალქიმიის შესახებ. ნელ-ნელა კითხვისას მიხვდა, რომ ამ მეცნიერებით შეეძლო უკვდავება და უამრავი ოქრო მოეპოვებინა. ეგონა, რომ თუ ოჯახს სიმდიდრეს და მარადიულ სიცოცხლეს მოუტანდა, ისინი შეიყვარებდნენ. 
მომდევნო ათი წლის განმავლობაში ის ამ ძველ ბიბლიოთეკაში ჩაიკეტა და ალქიმიას სწავლობდა. ოჯახმა სახლიდან საბოლოოდ გააგდო.ყველა სოციალური სტანდარტი ამართლებდა მათ. „იმედგაცრუება“ მაღაზიაში მარტო დარჩა,სადაც მისი ერთადერთი თანამოსაუბრე მისტერ მაკგილი იყო, რომელსაც გაცივებულ მარჯვენა ხელში ძველი,მკრთალი შუქურა ეჭირა.ლაპარაკის დროს მას მოხუცის პასუხებიც კი ესმოდა ხოლმე.
ათწლიანი შრომის შემდეგ, მან ალქიმიის უდიდესი საიდუმლო ამოხსნა: ოქრო, დიდება და მარადიული სიცოცხლე მოიპოვა და ეს ყველაფერი სამყაროს გაუზიარა. თავისი უკვდავების პირველი ათასი წელი მან ადამიანების პრობლემების მოგვარებასა და ხალხის დახმარებას შესწირა. თავის ოჯახს მან იმდენი ოქრო მისცა, რომ მათ, ანგარებით, ბოლოს და ბოლოს აღიარეს იგი და უწოდეს „ჰეროსი“. მომდევნო ათასწლეულებში მან შექმნა იდეალური პოლიტიკური სისტემა, რითაც გაქრა მკვლელობები და ძალადობა, ჩამოაყალიბა უდიდესი ფილოსოფიური მიმდინარეობა და სრულად შეცვალა კაცობრიობის ცნობიერება. მან გასცა პასუხი სამყაროს ყველა კითხვას. შექმნა ინოვაციური დროისა და კოსმოსური აპარატები, მოიარა გალაქტიკების ყოველი წერტილი, შეხვდა ყველა ადამიანს, ვინც კი ოდესმე დაბადებულა ან მომავალში დაიბადებოდა. მეათე ათასწლეულის მიმწურულს დედამიწაზე საიდუმლოებები აღარ არსებობდა — ყველას აბსოლუტური, ერთნაირი ცოდნა ჰქონდა.
მაგრამ ამ კოსმიური ტრიუმფის პარალელურად, ჰეროსი ყოველდღე ბრუნდებოდა მისტერ მაკგილის ძველ ბიბლიოთეკაში, ჯდებოდა თავის მაგიდასთან და უბრალოდ იჯდა — გამოფიტული. მან სამყაროში ყველანაირი სიამოვნება გამოსცადა, თუმცა ამ მაგიდასთან ჯდომას მრავალათასწლოვანი ინერციით მაინც ვერ ანებებდა თავს. მას გაუჩნდა ერთი ახალი, საზარელი კითხვა, რომელსაც ვერანაირი მეცნიერებით პასუხს ვერ სცემდა: „რატომ ვაკეთებ ამას ყოველდღე?“
თავიდან გაუხარდა ახალი კითხვის დაბადება და მთელ დროს მის პასუხს ეძებდა, ათასწლეულები გავიდა, მაგრამ უშედეგოდ. ჩრდილიც კი გვტოვებს სიბნელეში და კოშმარიც კი გვავიწყდება სიფხიზლეში, მაგრამ ეს კითხვა ჰეროსს მუდამ თან დასდევდა. ის საუკუნეების მანძილზე ფიქრობდა ამაზე და ნელ-ნელა ესძულდა ის მაგიდაც, ის წიგნებიც და საკუთარი თავიც. მას არ ეშინოდა იმის, რომ პასუხს ვერ იპოვიდა, მას აშინებდა ის, რომ ამ კითხვაზე პასუხი არ არსებობდა. 
ეგონა, მხოლოდ მას აწუხებდა ეს კითხვა, მაგრამ შენიშნა, რომ დროთა განმავლობაში ქუჩაში ადამიანებმაც თავიანთ ყოველდღიურ საქმეებს მხოლოდ ინერციით დაუწყეს შესრულება. თითქოს ყველას უმიზნოდ გადაჰქონდა უხილავი წიგნები თაროდან თაროზე. დღეები წლებივით იწელებოდა. კაცობრიობამ შეიძულა „იმედგაცრუება“, რადგან მან გაუქრო მათ ყოველგვარი ყურადღების გასაფანტი და დატოვა თავიანთ კითხვებთან მარტო. მათ ჰქონდათ უკვდავება, ოქრო და ყველანაირი ცოდნა – ყველაფერი, რის გამოც ადრე ერთმანეთს ხოცავდნენ – და მაინც, ისინი ყოველდღე გიჟდებოდნენ. დაიწყეს თავის დასახიჩრება და მკვლელობის მცდელობა, მაგრამ სიკვდილი არ შეეძლოთ.
საბოლოოდ ჰეროსი მიხვდა, რომ ისევ ყველამ შეიძულა და მთელი სამყარო დაანგრია, რადგან მან მათ ყოველგვარი ყურადღების გადასატანი გზა გაუქრო, რითაც თავიანთ თავთან მარტო დატოვა და გააგიჟა ისინი. ერთადერთი გამოსავალი იყო, რაც არსებობდა, და ეს ახარებდა კიდეც მას. გადაწყვიტა, თავის დროის მანქანაში ჩამჯდარიყო და დაბრუნებულიყო იმ მომენტში, როდესაც ბოლო წვეთი ჩაამატა უკვდავების ხსნარს.
 ორივენი 27 წლისები იყვნენ,მაგრამ როდესაც დაბრუნდა,თავი ვერ იცნოიგი უყურებდა თავის გულუბრყვილო ვერსიას,რომელიც საათობით უყვებოდა მისტერ მაკგილს იმის შესახებ,თუ როგორ არა იმიტომ,რომ სიკვდილის ეშინოდა, არა, იგი ოცნებობდა ამაზე – მას არ უნდოდა,ოცნებებით სავსე ადამიანი მოეკლა.
ჰეროსი ბოლო წვეთს ამატებდა და ყვებოდა იმის შესახებ, თუ როგორ გაახარებდა ამით ყველას, და უეცრად ხმა მოესმა: „რატომ?“ ხსნარი გაუვარდა და დაიღვარა. მიხვდა იმას, რაც მთელი ცხოვრება იცოდა. დაუმთავრებელი ხსნარი მოიყუდა და დაეცა. ის მოკვდა, ჰეროსი კი ფერფლად იქცა.
აგონიაში მყოფი ადამიანები წამოდგნენ;მათ დაკარგეს უკვდავება, ცოდნა და ოქრო.ზოგი ბედნიერად, ზოგი უბედურად გაუყვა გზას სამუშაოსკენ.მათ დაკარგეს ყველაფერი,მაგრამ შეიძინეს ახალი მიზეზები,რითაც მთელი ცხოვრება აირიდებდნენ ფიქრს მთავარ კითხვაზე.ისინი მთელი ცხოვრების მანძილზე ათასში ერთხელ თუ დაფიქრდებოდნენ,მაგრამ ან აიგნორებდნენ ამ კითხვებს,ან ყურადღება გადაჰქონდათ,ან მარტივი მიზეზებით ამართლებდნენ.
დასაფლავებაზე ყველაფერი იყო, რაც შეიძლება მკვდარ კაცს ენატრა: მზიანი დღე, ყვავილები, საჭმელი და სასმელი, მაგრამ ხალხი არსად ჩანდა. ყველაფერი ფორესტებმა გადაიხადეს, როგორც პროტოკოლს შეესაბამებოდა. მესაფლავე, რომელსაც დროის მიხედვით უხდიდნენ და ხანგრძლივ გამოტირებებს იყო მიჩვეული, უკმაყოფილო იყო. ბუზღუნით მიაყარა ჰეროსს მიწა და სახლისკენ გაემართა.ჰეროსის მარმარილოს საფლავის ქვა დიდი და ლამაზი, ჩუქურთმებიანი იყო. უფრო დიდი ასოებით ეწერა: „იმედგაცრუება“
INTERNAL. This information is accessible to ADB Management and Staff. It may be shared outside ADB with appropriate permission.

INTERNAL. This information is accessible to ADB Management and Staff. It may be shared outside ADB with appropriate permission.

INTERNAL. This information is accessible to ADB Management and Staff. It may be shared outside ADB with appropriate permission.

